
* * * 

Хама поэт теме хӑратӑп эпӗ. 
Ытла, ытла та маншӑн чаплӑ ят. 
Ӑна тӳрмен йӑтса пыма тӳсеп-и, 
Хӑш чух кайса ӳкес пек туйӑнать. 

Пуҫа тытасчӗ халӗ манӑн каҫӑр, 
Куҫа тӗллесчӗ ҫӳллӗ пӗлӗте. 
Анчах йӗтем ҫинче капан лартмасӑр 
Мана каппай пулма хушман атте. 

Кӗнекесен капанӗ — ман поэзи — 
Хӑпарнӑ та хӑпарӗ малалла. 
Мӗскер шутлатӑн, критик тусӑм, эсӗ? 
Унта кӗрсе, тархасшӑн, ан кӑшла! 

Кӗлтисене ҫапса ҫилпе силлерӗм, 
Пуҫтартӑм унӑн ылтӑн тыррине, 
Пӗр ушкӑн шӑпчӑка типтеррӗн 
Ҫитертӗм те вӗҫтертӗм ҫуркунне. 

Вӗсем пурте ҫунат ҫапса юрлаҫҫӗ 
Паян чӑваш поэзи садӗнче. 
Юрланӑ чух вӗсен сасси пӑртакҫӑ 
Тӑрать-и уйрӑлса ыттисенчен? 

Кашни поэтӑн пултӑр уйрӑм енӗ, 
Начар пулсан та сас хӑйне кура. 
Вара чӑнах та ячӗ ун ҫӗкленӗ, 
Йӗрри-сукмакӗ юлӗ халӑхра. 

Пулсан хама кура янравлӑ сассӑм, 
Ҫырма хаваслӑх илӗртет мана. 
Вара пуҫа пӑртакҫӑ каҫӑртассӑм 
Килет ҫынсем курман чухне кӑна. 

